
2016-cı ildə Azərbaycanın uğurlu xarici siyasəti  ölkəmizin 
beynəlxalq aləmdəki mövqelərini daha da gücləndirib

– Elman müəllim, hadisələrin 
gedişi də təsdiqlədi ki, yola saldığı-
mız il dünyada mürəkkəb proseslərin 
baş verdiyi dövr kimi yadda qalacaq. 
Bu barədə sizin də fikrinizi bilmək 
maraqlı olardı.

– Təbii ki, 2016-cı il daha çox 
maliyyə böhranı, neftin qiymətinin 
kəskin ucuzlaşması, münaqişələrin 
daha da alovlanması ilə yadda qala-
caq. Biz dünyada dəhşətli bir miqrant 
böhranının da şahidi olduq. Milyon-
larla insan öz ev-eşiyindən didərgin 
düşdü. Eyni zamanda, Yaxın Şərqdə, 
xüsusilə də Suriyada hadisələrin nə 
qədər mürəkkəbləşdiyini  gördük. 
Dünyanın əksər ölkələrində ictimai-
siyasi sabitlik pozuldu, çoxlu sayda 
terror aktları törədildi. Böhran bütün 
sahələrdə özünü büruzə verdi. Dün-
yada həm maliyyə, həm hərbi, həm 
də dövlətlərarası etimadsızlıq böhranı 
yaşandı. Azərbaycan dünyanın tərkib 
hissəsi olduğundan bu proseslər 
bizdən də yan keçməyib. Ancaq res-
publikamızda ictimai-siyasi sabitliyin 
davamlı olması, mötəbər tədbirlərin 
mütəmadi olaraq keçirilməsi və 
digər  reallıqlar fonunda Azərbaycan 
dövləti öz inkişaf tempini saxla-
ya bilib. Bu bir faktdır ki, bu gün 
Azərbaycan beynəlxalq münasibətlər 
sistemində tanınmış və hesablaşılan 
güclü  dövlətə çevrilib. Qürurverici 
haldır ki, regionun lider dövləti kimi 
bölgədə baş verən istənilən məsələ ilə 
əlaqədar ölkəmizin maraqları nəzərə 
alınır. Eyni zamanda, Azərbaycan  
yalnız regional layihələrin iştirakçısı 
kimi yox, həmçinin təşəbbüskarı və 
lokomotivi rolunda çıxış edir. Sözsüz 
ki, bütün bunlara dövlətimizin baş-
çısı  cənab İlham Əliyev tərəfindən 
layiqincə davam etdirilən uzaqgörən 

və praqmatik strategiya sayəsində nail 
olmuşuq.

– Dediniz ki, bu çətinliklər 
və gərgin proseslər fonunda  
Azərbaycan dövləti öz inkişaf tempi-
ni saxlaya bilib və dünya birliyində 
əlaqələrini daha da genişləndirib. 
Bunu necə konkretləşdirək?

– Bəli, qlobal problemlərin, 
iqtisadi və maliyyə böhranının baş 
alıb getdiyi bir zamanda Azərbaycan 
hətta müəyyən sahələrdə uğurlar qa-
zanıb. Bəzi faktları diqqətə çatdırmaq 
istərdim. Fevral ayında “Cənub” qaz 
dəhlizi ilə bağlı məşvərət şurası keçi-
rildi. Orda çox mühüm razılaşmalar 
və müzakirələr oldu. Eyni zaman-
da, aprel ayında Prezident İlham 
Əliyevin Vaşinqtona Nüvə Sammitinə 
səfəri oldu və orada çox əhəmiyyətli 
danışıqlar keçirdi. Azərbaycanın 
ev sahibliyi etdiyi IV Qlobal Bakı 
Forumu, V Beynəlxalq Bakı Fo-
rumu və BMT-nin Sivilizasiyalar 
Alyansının 7-ci Qlobal Forumunu 
qeyd etmək istərdim. Bu tədbirlərdə  
Monteneqro, Bolqarıstan, Gürcüstan, 
Albaniya, Malta və digər ölkələrin 
dövlət başçıları da iştirak ediblər. İyul 
ayında Bakıda “Formula-1” yarışı baş 
tutdu. Dünyada 500 milyondan artıq 
tamaşaçı həmin yarışı izlədi. Bu da 
çox vacib tədbirlərdən biri idi. Yola 
saldığımız ilin aprel döyüşləri isə 
tarixi bir hadisə idi. Bu hadisə tarixi-
mizin şanlı səhifəsinə çevrildi. Aprel 
ayındakı qısamüddətli döyüşlərdə 
Azərbaycan öz hərbi gücünün cüzi 
bir hissəsini göstərdi. Bu kifayət 
etdi ki, Ermənistan ordusunun inamı 
qırılsın. Bu gün artıq Ermənistan çox 
gözəl bilir ki, əgər müharibə başla-
sa, onların məğlubiyyəti labüddür. 
Hazırda Ermənistandakı miqrasiyanın 

ən əsas səbəbi sabaha  ümidlərinin 
olmamasıdır. Müharibə başlasa, 
daha ağır növbəti məğlubiyyət baş 
verəcək. Ona görə də onlar indidən 
övladlarının gələcəyini təmin etməyə 
çalışırlar.

– Mürəkkəb və münaqişələrin 
alovlandığı 2016- ci ldə 
beynəlxalq əlaqələrimizin daha da 
möhkəmlədirilməsinin səbəbini 
nədə görürsünüz?

- “Ötən il Azərbaycanın 
beynəlxalq əlaqələri daha da 
möhkəmlənib”--desək, yanılmarıq. 
Bunu dövlət başçımızın müxtəlif 
ölkələrə səfərləri, eyni zaman-
da, nüfuzlu tədbirlərdə iştirakı da 
təsdiqləyir. Ötən il dövlətimizin 
başçısı Birləşmiş Ərəb Əmirliklərinə 
və İrana rəsmi, Avstriya, Almaniya 
və Rusiyaya işgüzar səfərlər edib. 
Həmçinin  Prezident İlham Əliyev 
Dünya İqtisadi Forumunda iştirak 
etmək üçün Davosa, “Suriyaya və 
regiona dəstək” konfransında iştirak 
məqsədilə Böyük Britaniyaya , 52-ci 
Münxen Təhlükəsizlik Konfransın-
da iştirak etmək üçün  Münxenə, 
Azərbaycan-Türkiyə Yüksək 
Səviyyəli Strateji Əməkdaşlıq Şura-
sının V iclasında iştirak etmək üçün 
Ankaraya, IV Nüvə Təhlükəsizliyi 
Sammitində iştirak etmək məqsədilə 
ABŞ-a , İslam Əməkdaşlıq 
Təşkilatının 13-cü Sammitində 
iştirak etmək üçün Türkiyəyə səfərə 
gedib. Səfərlər bununla yekun-
laşmayıb. Dövlətimizin başçısı 
İstanbulda keçirilən Ümumdünya 
Humanitar Sammitində, Varşavada 
keçirilən  NATO Zirvə toplantısında,  
Bişkekdə təşkil olunan MDB iştirakçı 
dövlətlərinin Dövlət Başçıları Şura-
sının iclasında,  Türkiyədə keçirilən 
23-cü Ümumdünya Energetika 
Konqresində iştirak edib. Bu səfərlər 
ikitərəfli və çoxtərəfli əlaqələrin 
inkişafında mühüm rol oynayıb. 
Müxtəlif dövlətlərin prezidentlərinin 

və baş nazirlərinin ölkəmizə səfərləri 
də beynəlxalq birlikdə reytinqimi-
zin getdikcə yüksəlməsindən  xəbər 
verir. Məsələn, yola saldığımız ildə 
Qətərin Əmiri, Ukrayna, Venesue-
la, Xorvatiya, Belarus prezidentləri 
Azərbaycanda rəsmi səfərdə 
olublar. Türkiyə, İran və Rusiya 
prezidentlərinin işgüzar səfələri, 
həmçinin Rusiya Hökumətinin sədri, 
Macarıstan, Türkiyə və Pakistanın baş 
nazirlərinin Azərbaycanda rəsmi, İs-
railin Baş nazirinin isə işgüzar səfəri 
baş tutub. Göründüyü kimi, 2016-cı 
ildə beynəlxalq əlaqələrimiz daha da 
güclənib.

– 2016-cı ildə də Azərbaycanda 
ictimai-siyasi sabitlik davamlı olmuş, 
hər hansı bir qarşıdurma qeydə alın-
mamışdır. Sizcə, bu fakt ölkəmizin 
beynəlxalq aləmdə nüfuzunun art-
masında müəyyən rol oynayıbmı?

– Mən bu məsələyə münasibət 
bildirmək üçün cənab Preziden-
tin 28 May – Respublika Günü 
münasibətilə  Buta sarayında keçirilən 
tədbirdə  səsləndirdiyi çox maraqlı 
bir tezisini xatırlatmaq istərdim.  
Dövlətimizin başçısı qeyd etmişdi 

ki, ictimai-siyasi sabitlik olmayan 
yerdə təhlükəsizlik və davamlı inkişaf 
olmur, təhlükəsizlik olmayan yerdə 
ictimai-siyasi sabitlik və davamlı 
inkişaf olmur. Bunlar bir-biri ilə çox 
sıx bağlı məsələlərdir. Prezident vur-
gulamışdır ki, bütün bu illər ərzində 
qarşıya qoyduğumuz hədəflərdən 
çata bilmədiyimiz yeganə məsələ 
Dağlıq Qarabağ münaqişəsinin həlli 
ilə bağlı məsələdir. Dövlət başçı-
sı ötən il oktyabrın 7-də Nazirlər 
Kabinetinin 9 ayın yekunları ilə 
bağlı iclasındakı çıxışında da qeyd 
etmişdir ki, həllini tapa bilməyən 
bu münaqişə təkcə Ermənistanın işi 
deyil. Bu, onun hesabına baş verib ki, 
biri Ermənistana silah verir, ikincisi 
pul verir, bir başqası ona havadarlıq, 
bir başqası da təbliğini edir. Bax buna 
görə də bu münaqişə həllini tapa bil-
mir. Ümumiyyətlə, hesab edirəm ki, 
Azərbaycan uzun illərdir ki, ictimai-
siyasi sabitliyin davamlı olmasına 
görə dünyanın nadir ölkələrindəndir. 
Ölkəmizdə keçirilən bütün tədbirlər, 
seçkilər, referendumlar insidentsiz 
başa çatır. 

Yeri gəlmişkən, yola saldığımız 
ildə “Azərbaycan Respublikasının 
Konstitusiyasında dəyişikliklər 
edilməsi haqqında” Referendum 
Aktı layihəsi ilə bağlı keçirilən 
referendum barəsində də fikrimi 
bildirmək istərdim. Buna təkcə 
referendum kimi baxmaq olmaz. Bu, 
dövlət başçısının yeritdiyi siyasətə 
xalqın razılığıdır. 2015-2016-cı 
illər ərzində Avropa Parlamenti, 
Avropa İttifaqı ilə Azərbaycanın 
münasibətləri məhz onların tutduğu 
qərəzli mövqeyə görə çox korlan-
mışdı. Amma, ötən ilin sentyabr 
ayının 20-də Avropa Parlamentinin 
15 nəfərlik təmsilçisi Bakıya gəlib 
Azərbaycan Prezidenti ilə görüşdülər. 
Təmsilçilər ona görə Bakıya səfər 
etmişdilər ki, yəni bu olub, bunu 
bağışlayın. Bunlar hamısı onu göstərir 

ki, Azərbaycanın mövqeyi Avropa 
İttifaqında da, Avropa Parlamentində 
də möhkəmlənməkdədir və nəzərə 
alınmaqdadır. Bu bizi əlbəttə ki 
sevindirir.

– Yenicə başa çatmış ildə 
qeyri-neft sektorunun inkişafı 
yolunda atılan addımları necə 
dəyərləndirərdiniz? 

– Yola saldığımız ildə bu 
istiqamətdə cox ciddi addımlar atılıb. 
Mən regionda Şimal-Cənub, Şərq-
Qərb layihəsinin önəmini xüsusi vur-
ğulamaq istərdim. Azərbaycan-Rusiya-
İran üçlüyü Şimal-Cənub layihəsinin, 
Azərbaycan-Gürcüstan-Türkiyə üçlüyü 
isə Şərq-Qərb dəhlizinin yaranmasına 
şərait yaratdı. Bu istiqamətdə digər 
faktlar da göstərmək mümkündür. 
Xüsusilə kənd təsərrüfatı sahəsində 
böyük canlanma yaranmışdır.Yəni, 
bunlar onu göstərdi ki, Azərbaycan 
2016-cı ildə qeyri-neft sektorunun 
inkişafı yolunda çox ciddi addımlar 
atdı. Biz 2017-ci ildə bunun bəhrəsini 
daha çox hiss edəcəyik. Bundan 
başqa, Azərbaycan irimiqyaslı enerji 
layihəsinin – “Cənub” qaz dəhlizi 
layihəsinin təşəbbüskarıdır. Bu, enerji 
əməkdaşlığı və enerji təhlükəsizliyi 
layihəsidir. Hazırda “Cənub” 
qaz dəhlizi  layihəsinin üzvləri 
Azərbaycan, Gürcüstan, Türkiyə, 
Bolqarıstan, Yunanıstan, Albaniya və 
İtaliyadır. 

-2016-cı il  yaddaşımızda  həm 
də  “Multikulturalizm ili” kimi 
qalacaq.

- Prezident İlham Əliyevin 
sərəncamı ilə 2016-cı il ölkəmizdə 
“Multikulturalizm ili” elan edil-
miş, multikulturalizmin milli və 
beynəlxalq səviyyədə bəşəri ideal-
larını qoruyub saxlamaq və yay-
maq  prinsiplərini nəzərdə tutan 
xüsusi Tədbirlər Planı hazırlan-
mışdır. Bu da təsadüfi deyil. Çünki 
Avropa ilə Asiyanın sərhəddində 
yerləşən Azərbaycan əsrlər boyu 

dinlər, mədəniyyətlər və siviliza-
siyaların bir araya gəldiyi məkan 
olub. Azərbaycan çoxkonfessiyalı, 
çoxmillətli ölkədir.   Azərbaycan 
multikulturalizm dəyərlərini pay-
laşır,-- desək, daha dəqiq olar. 
Multikulturalizm Azərbaycanda bir 
dövlət siyasətidir, ictimai sifariş-
dir. O, bizim zənginliyimizdir və 
gələcəyimizin təminatçısıdır. Biz dərk 
edərək, bu siyasəti həyata keçiririk. 
Dünya birliyindəki reytinqimizin 
getdikcə yüksəlməsi də təsdiqləyir 
ki, beynəlxalq aləmdə ölkəmizi 
dəstəkləyənlərin sayı getdikcə 
artır. Hesab edirəm ki, 2017-ci ildə 
Azərbaycanın inkişaf xətti qorunub 
saxlanılacaq. Azərbaycanın növbəti 
10 il ərzində hədəfi inkişaf etmiş 
dövlətlər sırasına daxil olmaqdır. 
Xatırladım ki, 2015-ci ildə İstan-
bulda Böyük 20-liyin toplantısında 
Azərbaycan Prezidenti dünyanın 
20 nəhəng ölkəsinin rəhbərlərinin 
yanında dayanmışdı. Bunun simvolik 
mənası budur ki, Azərbaycan qarşısı-
na yeni hədəf qoyub.

Yola saldığımız ildə Azərbaycan 
dövlətinin əsası Heydər Əliyevin 
qoyduğu balanslı, tarazlaşdırılmış 
xarici siyasət kursu uğurla davam 
etdirilmişdir. Bu siyasətə çeviklik, 
hücum taktikası da əlavə edilmiş 
və nəticədə Azərbaycan 2016-cı 
ildə də o, ənənəvi müstəqil xarici 
siyasət kursunu həyata keçirmişdir. 
Bizim hər hansı bir dövlətlə ikitərəfli 
əlaqələrimiz heç bir halda üçüncü 
tərəfin əleyhinə yönəlməyib. Bəzən 
müəyyən dövlətlər bizim hər han-
sısa bir dövlətlə münasibətlərimizə 
qısqanclıqla yanaşır, bunu özünün 
əleyhinə hesab edir. Halbuki, hamı bi-
lir ki, Azərbaycan Prezidenti müstəqil 
siyasət aparır və bu siyasət xalqın, 
millətin mənafeyinə söykənir.

Müsahibəni qələmə aldı:  
Əliqismət BƏDƏLOV, 

 “Xalq qəzeti”

Məqsəd: hər şey insanların rifahı naminə
 � BMT-nin Ümumdünya insan hüquqları Bəyannaməsinin 22-ci 

maddəsinə görə, hər bir insanın cəmiyyətin bir üzvü kimi sosial təminat 
hüququ vardır.

 İnsan öz ləyaqətini qoruyub saxla-
ya bilmək, öz şəxsiyyətini azad inkişaf 
etdirmək üçün iqtisadi, sosial və mədəni 
sahələrdə zəruri olan hüquqlarını milli 
səylər və beynəlxalq əməkdaşlıq vasitəsilə 
dövlətin strukturuna və resurslarına mü-
vafiq olaraq həyata keçirmək hüququna 
malikdir. Bu hüquqlar barədə məlumat 
verən əmək və əhalinin sosial müdafiəsi 
nazirinin müavini İdris İsayevin fikrincə, 
heç də bütün ölkələrdə bu hüquqlar bərabər 
səviyyədə təmin olunmur. Beynəlxalq Əmək 
Təşkilatının məlumatlarına görə, dünya 
əhalisinin yalnız 30 faizi sosial təminat 
sistemi ilə əhatə olunub, 70 faiz əhalinin isə 
bu sistemə qismən çıxışı vardır və ya ondan 
tam kənardadır.

Nazir müavini bildirib ki, Azərbaycan 
Respublikası Konstitusiyasında hər bir kəs 
üçün sosial təminat hüquqları və ölkənin 
digər qanunvericilik aktlarında da həmin 
hüquqlarla bağlı bütün təminatlar əksini 
tapıb. Bu da ölkədə həyata keçirilən so-
sial siyasətin prioritetliyindən irəli gəlir: 
“Azərbaycan Prezidenti cənab İlham Əliyev 
ölkəmizdə güclü və ciddi iqtisadi islahatların 
düşünülmüş sosial siyasətlə tamamlandığını, 
aparılan siyasətin mərkəzində Azərbaycan 
vətəndaşı dayandığını bəyan edib. Bu sosial 
siyasət əhalinin etibarlı sosial müdafiəsinə, 
xüsusilə aztəminatlı ailələrin, sosial cəhətdən 
həssas qrupların həyat keyfiyyətinin 
yüksəldilməsinə geniş imkanlar yaradıb”.

Qeyd edək ki, aparılan islahatlar 
nəticəsində ölkədə müasir sosial müdafiə 
sistemi və sosial infrastruktur formalaşıb. 
Ölkəmizdə sığorta prinsiplərinə və fərdi 
uçot sisteminə əsaslanan 100 faizlik əhatə 
dairəsinə malik pensiya sistemi fəaliyyət 
göstərir və bu sistemin təkmilləşdirilməsi 
işlərinin davamı kimi yeni strategiyanın 
icrasına başlanıb. Sosial müdafiə sistemi 
vasitəsilə 1 milyon 312 min nəfər əmək 
pensiyası, 506 min nəfər müxtəlif növ 
müavinətlər, 162 min ailənin 707 min nəfər 
üzvü ünvanlı sosial yardım alır. Bu insanlara 
hər ay təqribən 316 milyon manat vəsait 
ödənilir.

Dünya Bankı mütəxəssislərinin hesabla-
malarına görə, Azərbaycanın sosial müdafiə 
sistemi geniş əhatəliliyə malikdir və yoxsul-
luğun azaldılmasında mühüm rol oynayan 
bu sistem yoxsul sayıla biləcək əhalinin 
90,1 faizini əhatə edir. Həmin sistem 
vasitəsilə ödənilən pensiyalar, müavinətlər 
və sosial yardımlar həmin əhali təbəqəsinin 
gəlirlərinin artırılmasına əhəmiyyətli təsir 
göstərir. Azərbaycan BMT-nin İnkişaf Proq-
ramının “İnsan İnkişafı Hesabatı”nda insan 
inkişafı indeksinə görə 188 ölkə arasında 78-

ci yerdə qərarlaşaraq, yüksək inkişaf 
səviyyəsinə malik ölkələr qrupuna 
daxil olub. Hazırda Əmək və Əhalinin 
Sosial Müdafiəsi Nazirliyi tərəfindən 
sosial sığorta ödəyiciləri də nəzərə 
alınmaqla ölkə əhalisinin 40 faizinə, 
başqa sözlə, 4 milyon nəfərə yaxın 
əhali kontingentinə xidmət göstərilir.

İ.İsayev insanların əmək və 
sosial hüquqları ilə bağlı BMT-
nin Ümumdünya insan hüquqları 
Bəyannaməsindən, beynəlxalq 
konvensiyalardan irəli gələn 
prinsipləri qeyd edərək, bu hü-
quqların Azərbaycan Respublikası 
Konstitusiyasında, ölkənin digər 
qanunvericilik aktlarında öz əksini 
tapdığını nümunələr əsasında 
vurğulayıb. Bildirib ki, insanların 
əmək və sosial təminat hüquqları-
nın reallaşdırılması sosial müdafiə 
tədbirlərində əhatəliyin və ünvanlılı-
ğın təmin edilməsinə, əmək və sosial 
təminat sahəsində sürətli, rahat və şəffaf 
xidmətlərə geniş çıxış imkanlarının 
yaradılmasına, sosial xidmətlərin təqdim 
edilməsində innovativ texnologiyaların 
tətbiqinə və bu əsasda aztəminatlı ailələrin 
sosial müdafiəsinin gücləndirilməsinə 
əsaslanır. Son illərdə Əmək və Əhalinin 
Sosial Müdafiəsi Nazirliyi tərəfindən 
əmək müqavilələrinin elektron qeydiyyatı, 
ünvanlı dövlət sosial yardımı, əlilliyin 
qiymətləndirilməsi və avtomatlaşdırılmış 
pensiya təyinatı sistemləri formalaşdı-
rılıb. Bu sistemlər müvafiq sahələrdə 
idarəetmənin müasir texnologiyalar 
əsasında təkmilləşməsinə səbəb olmaqla 
yanaşı, sosial müdafiə sistemində ün-
vanlılıq və şəffaflıq prinsiplərinin təmin 
olunmasına, digər tərəfdən əhalinin həssas 
kateqoriyalarına yönələn vəsaitlərin 
istifadəsində səmərəliliyin artırılması-
na imkan verib. 2014-cü il iyul ayından 
istifadəyə verilən əmək müqavilələrinin 
elektron qeydiyyat sistemində hazırda 
1 milyon 271 min 407 əmək müqaviləsi 
qeydiyyatdadır. İlk dəfə olaraq bu sistem 
vasitəsilə əmək münasibətlərinin hüquqi 
əsasları elektron müstəviyə çıxarılıb.

Bu islahat tədbiri işçilərin əmək və 
gələcək sosial təminat, gələcəkdə layiqli 
pensiya təminatına malik olmaq hüquqları-
nın real təminat forması olmaqla, həmçinin 
işəgötürən üçün əmək qanunvericiliyində 
nəzərdə tutulmuş hüquqlarının qorunmasına 
mühüm əsas formalaşdırmaqla yanaşı, sosial 
sığorta haqları və vergi daxilolmalarının 
artmasına da imkan yaradıb. Vətəndaşlar “İş 
yerindən arayış” e-xidməti vasitəsilə öz iş 

yeri, əmək haqqı və digər parametrlər barədə 
elektron formada məlumat təqdim edə bilir. 
Cari ilin 11 ayı ərzində həmin e-xidmətdən 
205 min nəfər istifadə edib.

Vahid Elektron Müraciət və Təyinat Alt 
Sistemi (VEMTAS) vasitəsilə sosial yardım 
üçün müraciət edilməsi və yardım təyinatı 
prosedurlarının elektron rejimdə həyata 
keçirilməsi təmin edilib. İ. İsayev bildirib: 
“Beləliklə, ünvanlı sosial yardım təyinatında 
vətəndaş-məmur təmasları aradan qaldırılıb 
və şəffaflıq tam təmin edilir. Son nəticədə 
bu, sosial təminat hüquqlarından istifadədə 
vətəndaş məmnunluğuna səbəb olub. İşə 
başladığı 2016-cı ilin 15 fevralından 01 
dekabr tarixinədək VEMTAS tərəfindən 57,8 
min ailəyə avtomatlaşdırılmış şəraitdə sosial 
yardım təyinatı aparılıb”. 

O, ölkəmizin əlilliyi olan şəxslər və 
sağlamlıq imkanları məhdud uşaqlarla bağlı 
dolğun hüquqlar sisteminə malik olmasından 
bəhs edərək, müvafiq Əsasnaməyə edilən 
dəyişikliklərlə cari il noyabr ayının 15-dən 
əlilliyin avtomatlaşdırılmış sistem vasitəsilə, 
yəni məmur-vətəndaş təmasları olmadan, 
tam şəffaf şəkildə qiymətləndirilməsinə 
başlandığını qeyd edib. Eyni zamanda 
sistem tərəfindən avtomatlaşdırılmış şəkildə 
əlillik müddəti başa çatmamış birinci 
dərəcə əlilliyin müddətsiz müəyyən edil-
diyini, ikinci və üçüncü dərəcə əlilliklərin 
müddətinin 5 ilədək uzadıldığını, nəticədə 
hər il təkrar müayinə edilməli olan 200 minə 
yaxın vətəndaşın bu prosedurdan keçməsinə 
ehtiyac qalmadığını diqqətə çatdırıb.

Zərifə BƏŞİRQIZI,  
“Xalq qəzeti”

 � Azərbaycan Respublikasının  Prezidenti İlham Əliyevin sərəncamı 
ilə təsdiq edilmiş “Bakı şəhərinin və onun qəsəbələrinin sosial-iqtisadi 
inkişafına dair Dövlət Proqramı” çərçivəsində paytaxtın yol-nəqliyyat 
infrastrukturunun yaxşılaşdırılması istiqamətində mühüm  tədbirlər həyata 
keçirilir. Ötən ilin son günlərində  Bakı şəhərində iki yerüstü piyada keçidi 
istifadəyə verilib. Sözügedən keçidlər Bakı-Quba-Rusiya Fedarasiyası 
ilə dövlət sərhədi avtomobil yolunun 12,2-ci kilometrliyində və  paytaxtın 
Sabunçu rayonunda--şəhər şosesində inşa olunub.

Avtonəqliyyat vasitələrinin və piyadaların 
intensiv hərəkət etdiyi ərazilərdə inşa edilən 
yeni keçidlər  piyadaların rahat və təhlükəsiz 
şəraitdə avtomobil yollarını keçməsinə imkan 
yaratmaqla yanaşı,  nəqliyyat vasitələrinin 
də fasiləsiz və maneəsiz hərəkətinin təşkili 
baxımından  mühüm əhəmiyyət kəsb edir. 
Xatırladaq ki, “Azəravtoyol” Açıq Səhmdar 
Cəmiyyətinin  "Azəryolelmitədqiqatlayihə" 
İnstitutu tərəfindən hazırlanan layihəyə əsasən, 
keçidlərin dayaqları dəmir-beton, aşırım 

hissələri isə metal konstruksiyadan ibarətdir. 
Hər 2 keçidin pilləkən hissədən ibarət iki giriş-
çıxışı mövcuddur.

Bakı-Quba-Rusiya Fedarasiyası ilə 
dövlət sərhədi avtomobil yolunun 12,2-ci 
kilometrliyində inşa edilən keçidin aşırım 
hissəsinin uzunluğu 44,8 metr, pilləkən 
hissəsinin uzunluğu isə 20 metr olmaqla 
ümumi uzunluğu 64,8 metr təşkil edir. Dövlət 
tərəfindən təsdiq edilmiş tikinti normalarına 
uyğun inşa edilmiş biraşırımlı (orta dayaqsız) 
keçidin qalereyasının eni 4 metr, yol səthindən 
hündürlüyü isə 5,5 metrdir. Sözügedən keçidin 
tikintisində 65 ton metal, 280 kubmetr beton, 
27,4 ton armatur, 60 kvadratmetr qranit və 600 
kvadratmetr  aqlay istifadə olunub. Layihə 

çərçivəsində keçidin yanında vətəndaşların 
rahat şəkildə avtobuslardan istifadə etmələri 
üçün iki ədəd dayanacaq inşa olunub.

Sabunçu rayonu, şəhər şosesində inşa 
edilən keçidin isə aşırım hissəsinin uzunluğu 
42,3 metr, pilləkən hissəsinin uzunluğu 32,7 
metr olmaqla, ümumi uzunluğu 75 metr təşkil 
edir. Tikinti normalarına tam riayət olunmaqla 
inşa edilən iki aşırımlı (orta dayaqlı) keçi-
din qalereyasının eni 4 metr, yol səthindən 
hündürlüyü isə 5,5 metrdir. Müntəzəm sərnişin 
daşınması ilə məşğul olan avtobusların ümumi 

hərəkətə maneə yaratmadan dayanacaqlara 
giriş-çıxışı təmin etmək məqsədilə keçidin 
yerləşdiyi ərazidə yol hər bir istiqamət üzrə 
genişləndirilərək əlavə hərəkət zolaqları 
yaradıllıb, yeni səkilər inşa edilib. Sözügedən 
keçidin tikintisində isə 44,9 ton metal, 160,2 
kubmetr  beton, 21,5 ton armatur, 586 kvadrat-
metr qranit, 18 kvadratmetr aqlay və fasadın 
üzlənməsi üçün 1139 kvadratmetr  alkopan 

materialı istifadə olunub.
Piyadaların təhlükəsizliyini və 

avtonəqliyyat vasitələrinin intensiv hərəkətini 
təmin etmək məqsədilə hazırda Bakı şəhərinin 
müxtəlif ərazilərində daha 11 yerdə yeraltı və 
yerüstü piyada keçidlərinin inşası həyata keçi-
rilir.  Bununla yanaşı, yaxın gələcəkdə zəruri 
olan digər ərazilərdə də yüngül konstruksiya-
dan ibarət piyada keçidlərinin inşası nəzərdə 
tutulub.

Mirbağır YAQUBZADƏ, 
 “Xalq qəzeti”

Yeni piyada keçidləri istifadəyə verilib

Paytaxtda və iri şəhərlərdə 5 “yaşıl market” 
və 50 “fermer mağazası” açılacaq

 � Kənd təsərrüfatı məhsullarının istehsalına 
və emalına dair Strateji Yol Xəritəsinin  2020-ci ilə 
kimi həyata keçirilməsi hesabına ölkədə dayanıqlı 
inkişaf prinsiplərinə əsaslanmaqla, rəqabətqabiliyyətli 
aqrar məhsulların istehsalı və emalı sektorunun 
formalaşdırılmasına nail olmaq baxımından 
əlverişli mühitin yaradılması üçün 9 strateji hədəfin 
reallaşdırılması nəzərdə tutulur. 

Bu strateji hədəflər ərzaq 
təhlükəsizliyinin dayanıqlılı-
ğının gücləndirilməsi, kənd 
təsərrüfatı məhsullarının istehsal 
potensialının dəyər zəncirinin 
həlqələri üzrə artırılması, kənd 
təsərrüfatı sahəsi üzrə istehsal 
vasitələri bazarının inkişafı və 
müvafiq resurslara, o cümlədən 

maliyyəyə çıxışın asanlaşdırıl-
ması, kənd təsərrüfatı sahəsində 
elmi təminatın və təhsilin 
keyfiyyətinin yüksəldilməsinə 
yönəlib. Eyni zamanda, 
məsləhət-informasiya xidmətləri 
sisteminin inkişaf etdirilməsi, 
bazar infrastrukturunun inki-
şafı və istehsalçıların bazara 

çıxışının asanlaşdırılması, təbii 
resurslardan dayanıqlı istifadə 
mexanizmlərinin formalaşdı-
rılması, aqrar sahə üzrə biznes 
mühitinin təkmilləşdirilməsi 
və kənd yerlərində rifahın 
yüksəldilməsi məsələləri Strate-
ji Yol Xəritəsində əksini tapıb.

Kənd təsərrüfatı 
məhsullarının istehsalına 
və emalına dair Strateji Yol 
Xəritəsində kənd təsərrüfatı 
məhsullarının istehsalı və emalı 
sektorunda nəzərdə tutulan 
tədbirlər üzrə 2020-ci ilədək 
(2015-ci illə müqayisədə) əsas 
hədəf indikatorları müəyyən 
edilib: ət istehsalının 20 faiz, 

süd istehsalının 30 faiz, pambıq 
istehsalının, eləcə də emalı üzrə 
istehsal həcminin ən azı 4 dəfə 
artması, barama istehsalı, eləcə 
də emalı üzrə istehsal həcminin 
ən azı 1000 dəfə çoxalması, 
2020-ci ilə kimi hər regionda 
uyğun məhsulların dəyər zənciri 
üzrə ümumilikdə 25 kiçik və 
orta sahibkarlıq subyektinin 
yaradılması nəzərdə tutulub. 
Bununla yanaşı, bütün aqraryö-
nümlü ixtisaslar üzrə ali təhsil 
müəssisələrində təhsil alanların 
sayının 20 faiz, özəl baytarlıq 
xidməti göstərənlərin sayının 
30 faiz artması, paytaxtda və iri 
şəhərlərdə 5 “yaşıl market”in 
və 50 “fermer mağazası”nın 
qurulması planlaşdırılıb. 

Vaqif BAYRAMOV, 
 “Xalq qəzeti”

Müsahibimiz Milli Məclisin deputatı, 
siyasi elmlər doktoru, professor Elman Nəsirovdur

